
ᑐᓴᒐᒃᓴᖅ 
 

ᒪᓕᒐᓕᐅᖅᑏᑦ ᓇᓗᓇᐃᖅᓯᕗᑦ ᖃᓄᖅ ᐱᐅᓯᖃᕐᓂᐊᕐᒪᖔᕐᒥ ᓄᓇᕗᒻᒥ ᓯᕗᓕᐅᖅᑏᑦ 
ᑲᑎᒪᓂᖃᓕᖅᐸᑕ 

 
ᐃᖃᓗᐃᑦ, ᓄᓇᕗᑦ (ᒫᔾᔨ 3, 2004) - ᒪᓕᒐᓕᐅᕐᕕᖕᒧᑦ ᑲᑎᒪᔩᑦ ᐅᓪᓗᒥ ᓇᓗᓇᐃᖅᓯᖅᑲᐅᕗᑦ ᖃᓄᖅ 
ᐱᐅᓯᖃᕐᓂᐊᕐᒪᖔᕐᒥ 2004-ᒥ ᓄᓇᕗᒻᒥ ᓯᕗᓕᐅᖅᑏᑦ ᑲᑎᒪᓂᖃᓕᖅᐸᑕ.  ᑖᒃᑯᐊ ᑲᑎᒪᔨᑦ ᐃᓗᐃᑦᑑᓲᖑᕗᑦ ᒪᓕᒐᓕᐅᖅᑏᑦ 
19-ᖑᓪᓗᑎᒃ, ᐊᒻᒪᓗ ᑖᓐᓇ ᐊᖅᑯᑕᐅᓪᓗᓂ ᓂᕈᐊᖅᖠᓲᖑᕗᑦ ᓄᓇᕘᑉ ᐅᖃᖅᑎᖓᓐᓂᒃ, ᓯᕗᓕᖅᑎᖓᓐᓂᒃ ᐊᒻᒪᓗ ᒥᓂᔅᑕᐃᑦ 
ᑲᑎᒪᔨᖏᓐᓂᒃ. 
 
• ᓄᓇᕗᒻᒥ ᓯᕗᓕᐅᖅᑏᑦ ᑲᑎᒪᓂᖓᑦ ᒪᓕᒐᓕᐅᕐᕕᐅᑉ ᑲᑎᒪᕕᒡᔪᐊᕐᕕᖓᓐᓃᓐᓂᐊᖅᑐᑦ, ᐱᒋᐊᕐᓗᑎᒃ 10-ᒥ ᐅᓪᓛᒃᑯᑦ 

ᐅᓪᓗᑐᐃᓐᓇᐅᓕᖅᐸᑦ, ᒫᔾᔨ 5, 2004-ᒥ. 
 
• ᑕᒪᓐᓇ ᑲᑎᒪᓂᖅ ᒪᑐᐃᖓᓂᐊᖅᑐᑦ ᑕᖅᑲᒃᑯᓄᖓ ᐃᓄᖕᓄᑦ ᐳᓛᕆᐊᕐᕕᖕᒦᑎᑕᐅᓗᑎᒃ ᖁᓐᖏᐊᕆᐊᖅᑐᖅᑐᑦ.  ᑕᒪᓐᓇ 

ᑲᑎᒪᓂᖅ ᓈᓚᐅᑎᒃᑰᖅᑎᑕᐅᓂᐊᖅᑐᖅ ᓄᓇᕗᓕᒫᒥ ᐊᐃᐲᑏᐊᓐᑯᑦ;  ᐃᖃᓗᖕᓂ ᑕᓚᕖᓴᒃᑯᑦ 33-ᒦᓐᓂᐊᖅᑐᖅ ᐊᒻᒪᓗ 
94.9-ᑰᖅᑎᑕᐅᓂᐊᖅᖢᑎᒃ ᐃᖃᓗᐃᑦ FM ᓈᓚᐅᑎᖏᑦᑎᒍᑦ. 

 
• ᐅᖃᖅᑎᒧᑦ, ᓯᕗᓕᖅᑎᒧᑦ ᐊᒻᒪᓗ ᒥᓂᔅᑕᓄᑦ ᓂᕈᐊᖅᖠᕐᓂᐅᓂᐊᖅᑐᖅ ᐸᐃᑉᐹᖅᑎᒎᖅᑎᑕᐅᓂᐊᖅᑐᖅ. 
 
• ᓯᕗᓪᓕᐅᔾᔭᐅᓂᐊᖅᑐᖅ ᐅᖃᖅᑎᐅᑉ ᓂᕈᐊᖅᑕᐅᓂᖓ. 
 
• ᑐᒡᓕᐊᓂ ᓂᕈᐊᖅᖠᕐᓂᐊᖅᑐᑦ ᓯᕗᓕᖅᑎᒥᒃ.  ᐊᑐᓂ ᓂᕈᐊᒐᒃᓴᓐᖑᖅᑎᑕᐅᓯᒪᔪᑦ 20 ᒥᓂᑦ ᑐᖔᓂ 

ᐅᖃᓪᓚᒍᓐᓇᖅᑎᑕᐅᓂᐊᖅᑐᑦ.  ᒪᓕᒐᓕᐅᖅᑏᑦ ᓯᕗᓕᖅᑎᒃᓴᒧᑦ ᓂᕈᐊᒐᒃᓴᓐᖑᖅᑎᑕᐅᓯᒪᓐᖏᑦᑐᑦ 
ᓂᕈᐊᒐᒃᓴᓐᖑᖅᑎᑕᐅᓯᒪᔪᓂᒃ ᐊᐱᖅᓱᕈᓐᓇᕐᓂᐊᖅᑐᑦ. 

 
• ᒪᓕᒐᓕᐅᖅᑏᑦ ᐊᖏᖃᑎᒌᒃᓯᒪᔪᑦ ᒥᓂᔅᑕᐃᑦ 8-ᖑᓂᐊᕐᓂᖏᓐᓂᒃ:  ᓯᕗᓕᖅᑎ ᐊᒻᒪᓗ 7-ᐅᓗᑎᒃ ᒥᓂᔅᑕᐃᑦ; ᓯᕗᓕᕐᑎᖓ 

7ᐅᔪᑦᓗ ᒥᓂᔅᑕᐃᑦ ᓂᕈᐊᕐᑕᐅᓂᐊᕐᑐᑦ. ᑕᒪᕐᒥᒃ ᓂᕈᐊᕐᕋᒃᓴᕈᕐᑎᑕᐅᖃᑕᕐᓂᐊᕐᑐᑦ ᒥᓂᔅᑕᐅᓂᐊᕐᑐᓄᑦ 
ᐅᖃᓕᒪᔪᓐᓇᕐᑎᑕᐅᓂᐊᕐᓱᑎᒃᓗ 10 ᒥᓂᔅᒥᒃ ᓂᕈᐊᕐᑕᐅᓇᓱᐊᕐᑐᑦ. ᐊᐱᕐᓱᕐᑕᐅᖃᑕᓂᐊᖏᑐᑦ.  

 
• ᐅᖃᖅᑎᒧᑦ, ᓯᕗᓕᖅᑎᒧᑦ ᐊᒻᒪᓗ ᒥᓂᔅᑕᐃᑦ ᑲᑎᒪᔨᖏᑦ ᑎᒃᑯᐊᖅᑕᐅᓪᓚᕆᖕᓂᐊᖅᑐᑦ ᓯᕗᓪᓕᖅᐹᒥᒃ 

ᑲᑎᒪᕕᒡᔪᐊᕐᓂᖃᓕᖅᐸᑕ ᑐᒡᓕᐊᓂ ᒪᓕᒐᓕᐅᖅᑏᑦ, ᑕᐃᒪᐃᓛᖅᖢᑎᒡᓗ ᒫᔾᔨ 9, 2004-ᒥ 1:30-ᒧᐊᖅᐸᑦ ᐅᓐᓄᓴᒃᑯᒃ, 
ᐅᖅᑯᕐᒥᐅᑦ ᓯᕿᓐᖑᔭᖓ ᒪᓕᒡᓗᒍ. 

 
• ᒪᓕᒐᓕᐅᖅᑏᑦ ᐊᒻᒪᓗ ᓯᕗᓕᐅᖅᑏᑦ ᑲᑎᒪᔨᖏᑦᑕ ᐱᖁᔭᕐᔪᐊᖓᑦ ᓇᓗᓇᐃᖅᓯᓯᒪᔪᖅ ᓯᕗᓕᖅᑎ 

ᑐᓂᐅᖅᑲᐃᖃᑦᑕᕐᓂᐊᕐᓂᖓᓂᒃ ᒥᓂᔅᑕᐃᑦ ᖃᓄᐃᑦᑐᓂᒃ ᐱᔭᒃᓴᓂᒃ ᑎᒍᒥᐊᕐᓂᐊᕐᒪᖔᖏᓐᓂᒃ. 

